
Pertgè n’è la professura rumantscha a la SPF
ed a l’universitad da Turitg anc betg occupada?
■ (anr) Avant bundant in onn ha Iso
Camartin visà sia professura per litte-
ratura rumantscha a la Scola politec-
nica federala (SPF/ETH) ed a l’univer-
sitad da Turitg. Enfin uss è vegnì fatg
tant sco nagut per tschertgar in suc-
cessur. Avant l’onn 2000 na vegni il
post probabel betg occupà, hai gì num
tar la SPF. In nuv per l’agir plitost paci-
fic datti a l’universitad. Il rectur da
l’universitad da Turitg, Hans Heinrich
Schmid, di en quai connex: «Nus stain
sut in’enorma pressiun da spargnar. La
professura rumantscha saja vegnida in-
troducida a sias uras da la SPF pervi da
motivs cultur-politics. L’universitad saja
sa participada ed haja pajà l’infrastruc-
tura, la SPF haja rembursà la paja. La
davosa giada che l’universitad haja gì
contact cun la SPF, haja lezza fatg da sa-
vair, ch’ella saja da principi pronta per
ina cuntinuaziun da la professura. La
SPF haja dentant dumandà sche l’uni-
versitad sa participass finanzialmain pli

fitg. Per il mument stettia la chaussa airi
tar els. La professura restia, mo na ve-
gnia betg occupada e las perspectivas sa-
jan turblas e maschedadas. Ad interim
vegnia ins pia a dar vinavant sulet in-
cumbensas d’instrucziun. Pli concret na
dat Schmid betg pled e fatg: Igl onn
1999 duessian las universitads survegnir
dapli daners dals chantuns per ils stu-
dents. I dependia in pau quant che
l’universitad da Turitg survegnia.

Novs chaus
Schmid remartga plinavant ch’i haja dà
grondas midadas a la testa da la Scola
politecnica federala. Entant ch’anteriurs
exponents sajan s’engaschads fitg per la
professura rumantscha, sajan ils
contacts tar ils novs exponents probabel
anc d’intensivar per quest intent, sup-
pona Schmid. In sumegliant motiv per
il retard vegn era fatg valair da Rolf Kap-
pel ch’è menader da la partiziun da
scienzas umanas a la SPF. A questa par-

tiziun appartegnia era la professura da
litteratura rumantscha. La direcziun da
scola da la SPF saja sa midada quasi dal
tut entaifer il davos onn, quest aspect na
dastgia ins betg tralaschar, puntuescha
Kappel.

In pau pli optimistic 
tuni tar la SPF

En la davosa sesida dal cussegl da la SPF
saja la demissiun da Camartin vegnida
tractada. Quai ha Katharina Poiger che
sa fatschenta uss a la SPF cun la profes-
sura rumantscha ditg envers l’anr. Il
remplazzament da Camartin na saja
betg ina dumonda dals daners. La plazza
possia dentant vegnir scritta ora il pli
baud la fin da quest onn, calculescha
ella. Era sch’i dettia probabel mo paucs
candidats pussaivels per quest post ve-
gnia la SPF a preparar minuziusamain
l’elecziun ed intercurir l’abilitad dals
candidats. Ins veglia la fin finala tegnair
il nivel da scola auta ed ins faschess na-

gut dal bun a la Rumantschia sch’ins fa-
schess la procedura a la bahuta. Pia na
possia la professura probablamain betg
vegnir occupada avant l’onn 2000.

Ils students rumantschs 
prest sin via?

Durant il semester d’enviern han Ri-
carda Liver e Clà Riatsch ademplì in-
tginas incumbensas d’instrucziun en il
rom da la litteratura rumantscha. Du-
rant il semester da stad porscha la SPF
nagut als students che s’interesseschan
per il rumantsch e co i va vinavant
l’atun proxim n’è anc betg fixà. L’uni-
versitad da Turitg porscha il semester
da stad lecziuns linguisticas da Georges
Darms, Carli Tomaschett e Wolfgang Ei-
chenhofer. Mo tut quests docents èn en-
gaschads fermamain en l’universitad u
en lavurs, uschia ch’ina tgira cumpletta
dals students a Turitg e da lur furma-
ziun nun è garantida sin il champ ru-
mantsch.

Toni Caduff, Glion

Di da partida dalla ps 
a Landquart

■ (PsGr) Sonda, ils 14 da fevrer 1998,
ha liug el «Forum im Ried» a Landquart
ina radunonza dalla partida socialde-
mocrata dil Grischun. Il tema central:
Las elecziuns per la Regenza 1998. Sper
il candidat Claudio Lardi discuoran era
Martin Bundi, Andrea Hämmerle e Silva
Semadeni. Sco referent dil di ei envidaus
il secretari dalla Smuv André Daguet. El
vegn a discuorer davart la politica d’eco-
nomia actuala. Sustenius dad ina tiara
che fa part dall’Uniun europea vegn Da-
guet da Herbert Prock (SPÖ), vice «Lan-
deshauptmann» dil Tirol. L’occurrenza
cuoza dallas 10.00–16.00. Commem-
bers e simpatisants dalla partida ein cor-
dialmein envidai.

DA RAV. MARGUERITE
SCHMID–ALTWEGG, VEULDEN

«Cun nus fagiais vus era part – 24
uras dal di», uschia ha il radio em-
permess a nus 24 uras da reporta-
schas; 24 uras da discussiuns; 24
uras dad analisas «pertge e pertge
betg»; 24 uras da giubilaziuns e da
trumpadas; 24 uras da gratulaziuns
e – da taschair! Gea, nagin pleda da
tschels che na vegnan betg maisters.
Naginas fotografias, nagins inter-
views, naginas remartgas. 

Els fagevan propi part da l’olim-
piada – mo i para sco sch’els n’existes-
san betg.

«Gieus olimpics» sa numna quest
circus. Mo jau ma dumand: Tgi gioga
a Nagano – quels che vegnan maisters
ni tschels che perdan? Ni, na datti in-
summa nagins gieus, mo pli cumbat e
– sa murtirar?

Jau sai che mes patratgs èn cuntra-
ris a l’opiniun publica. Jau sai ch’il
sport è la chaussa dasperas la pli bella
dal mund. 

Mo jau sai era che gist il sport è 
degenerà d’in gieu cun concurrenzas
ad ina concurrenza senza spazi per
gieus. Sulettamain la victorgia vegn
pagada. Mo la victorgia quinta. Tut
vegn trenà –  sulettamain la terrada
betg!

Mo forsa è il sport dad oz in spie-
vel da nossa vita, oravant tut da nossa
vita da clamada. I na basta betg pli
d’avair emprendì in mastregn – ti stos
esser l’emprim ed il miglier per chat-
tar ina lavur, e ti stos esser en il me-

dem mument movibels e stinà per pu-
dair tegnair tia plazza. 

Forsa è il sport dad oz in spievel da
nossa politica. Ils rehs ed ils gronds da
las buccas largias han da dir e da deci-
der bler dapli ch’ils impiegads ed ils
lavurers. Nagin discurra dals pi-
tschens – els perdan sulettamain lur
plazzas da lavur. Els daventan stati-
stica. 

Forsa è il sport dad oz perfin in
spievel da nossa mentalitad. Nus ad-
mirain stars ed idols per betg embli-
dar noss’atgna mediocritad. Nus na
vulain betg acceptar che il blers da
nus èn pitschens, senza titel e senza
num – mo sco umans tuttafatg nor-
mals!

Insatgi a ditg: «Dieu ama il pi-
tschen, perquai a El fatg tants da
quels.» E l’apostel Paulus a scrit: «Na
savais vus betg che vus essas il tempel
da Dieu, e ch’il Spiert da Dieu avda
en vus?» Quai n’è betg in confiert per
ils pitschens, mo in envid a tuts da
guardar dapli sin l’atgna persuna e
l’atgna persunalitad. Jau sun jau – e
sco tala sun jau amada da Dieu, ed jau
sun degna dad esser il tempel dal
Spiert da Dieu. Jau na stoss betg curer
pli spert (citius), ni saglir pli aut (al-
tius), ni esser pli ferm (fortius) ch’ils
auters per vegnir acceptada da Dieu. I
basta dad esser quel uman che Dieu a
stgaffì e ch’el ama sco tal, cun tut las
qualitads, mo era cun las atgnadads e
las flaivladads che mintgin da nus ha.

Ch’ils gieus olimpics daventian
propi gieus da la legria e da la vita –
era per tschels che perdan!

■ PER LA DUMENGIA

Sportissimo

Ingredienzas
1 pintga tiasta
2 oranschas
2 tschd. g. suc d’oranschas
4 talgias carn piertg
5 dl buglion
4 tschd. g. ieli
2 tschd. g. ischiu
2 tschd. p. mustarda
sal, peiver

Preparaziun
Splanar la tiasta, schar buglir si il bu-

glion e la tiasta. Schar digrar bein. Ta-
gliar las talgias carn piertg en finas
sdremas e barsar ellas. Mischedar igl
ieli, ischiu, suc d’oranschas, sal, peiver
e mustarda, turschar bein. Mischedar
la tiasta e la carn piertg culla sosa.
Mundar las oranschas, allontanar
schuber la pelletscha alva. Tagliar 2⁄3
dallas oranschas en tocs e mischedar
culla salata da tiasta. Garnir cul rest
dallas oranschas.

Pierina Caminada

■ CULINARIUM

Salata da tiasta cun carn piertg ed oranschas

Reglas da giug
La pagina dallas «opiniuns» ei ina platta-
forma d’opiniuns per lecturas e lecturs
davart temas d’interess general. Pli cu-
orta che l’opiniun ei e pli gronda che la
schanza ei ch’ella vegni era publicada.
Contribuziuns anonimas ni multiplicadas
e contribuziuns cun cuntegn diffamont
vegnan buca publicadas; tut tenor da-
monda la redacziun dalla cunterpartida
ina posiziun. Las contribuziuns vegnan
adina publicadas cul num entir. La redac-
ziun decida davart la tscharna e schebein
la contribuziun sto vegnir scursanida ni
buc; la redacziun meina negina corre-
spondenza e fa negins telefons. Brevs da
lecturs che serefereschan sin ina contri-
buziun cumparida en La Quotidiana ston
menziunar il tetel ed il datum da cumpari-
ziun da quella contribuziun.

Cuntinuaziun dal numer 3
«Am displai da betg pudeir far chest sar-
vetsch.»

«Pertge betg, Andri!»
«La mia veia na passa betg Scalottas.

Ia stung mal?»

«Ma vous pudessas dar part agl am-
prem passant tgi vasez da far la cumi-
schung.»

«Chegl n’è betg pussebel. Ia scun-
traro garantia nign passant.»

Stupeida ed en po deceptada varda la
gitana sen Andri. Siva d'ena curta pôssa
ella dumonda:

«Scu savez chegl schi franc? I fiss tut-
tegna pussebel da scuntrar ensatgi! Forsa
en bernier tgi vo vers Casti? U betg?»

«Na, ia stung mal. Ma ia na sa betg
far chest sarvetsch», rasponda Andri
dalla Punt cun en tschert surreir malign,
«pertge ia staro cò cun vous. Chegl è igl
migler e sulet ageid tg’ia sa prestar.»

E sainza spitgier rasposta fò Andri en
pêr pass d’en mang, noua tg’el ò pandia
igl sies lascher ve d’en rom d’en dros
avant da descender la tessaglia. El
schleia igl sies caput giu digl lascher, igl
rasa e corva bufatgamaintg igl corp pal-
pitont dalla giovna gitana.

La matta varda surstada sen Andri ed
ò fadeia da cattar igls dretgs pleds:

«Pertge faschez tantas tgossas per
en’estra?»

Ma Andri è gio sa viout, penetrescha
spertamaintg igl tgagliom – ed è svania!
–

Dantant on neivlas greischas surtratg
igl blo digl tschiel ed en vent frestg su-
sura tras la selva.

Siva d'en taimpet turna Andri dalla
Punt. El porta sen bratsch en grond
fasch grouas e romma setga. El igl metta
giu segl taratsch e fò en fi. Cò pò la gi-
tana betg sa retigneir ed ella dumonda
cun en grond smarvegl ainten la sia
igleida:

«Andri, pertge dez tanta bregia e fadeia
per me? Ia sung angal ena gitana e – » 

Ma Andri metta igl sies mang sen la
bucca dalla giovna gitana e dei surriond:

«Ena gitana! – Ma egna tg’am plai! –
I dat navot tg’ia na faschess betg per
vous.» «Andri! – – –»

Andri dalla Punt contaimpla la giov-
netta plagn admiraziun.

«Scu è igl voss nom? Vous stuez franc
aveir en bel nom! En nom glischaint scu
la vossa fatscha.»

«Ia vign numnada Geha! La gitana
Geha! – »

«Aa – tge nom melodious e miste-
rious scu igls voss îgls. Ena princessa pu-
dess sa numnar uscheia.»

«Angal ena gitana!» rasponda Geha,
la gitana, cun en doltsch surreir.

«Ena diala dalla selva», currigia Andri
e sainta scu igl sies sanc boglia e scu igls
sies mangs tremblan, scu igls mangs
d’en mattatsch tgi screiva la sia am-
prema brevetta d’amour alla sia consco-
lara! –

Ed igl vent canta tras igl gôt la sinfo-
nia dalla creaziun – e las sumbreivas dal-
las plantas vignan adegna pi lungas. Igls
utschels èn ias a maschung ed igl gôt
s’andorma. La quietezza digl gôt anzo-
glia dus carstgangs solitars cun igl man-
tel magic da gronda discreziun. – – –

***
Sen la pitschna terrassa digl anclar da
Scalottas resungan igls sungs clers e
tramblonts d’ena mandolina, sungs me-
lanconics dalla steppa danuba.

Sen chella largia on igls gitans erigia
lour camp. Seis gronds tgars da tetg èn
plazzos an furma da mesagligna cun la
vista vers sid. Ve da mintga tgar è liia en
tgang. Ossa èn chels starnias per tera e
dorman, pertge igl tgod suglegl stgolda
cun ardour igl anclar da Scalottas. 

Er igls gitans sa profiteschan da che-
sta caleira stitga per far – puspe eneda –
ena bunga cupidada. Els dorman venti-
revlamaintg u ainten lour abitaziuns sen
rodas u sot igl tgar ainten la sumbreiva,
– mintgign tenor gost e basigns.

Aint igl fons digl mez circuit èn ran-
tos igls tgavals. Er els laschan pender
lour testas – influenzos dalla lungurela e
dalla caleira.

E gist a sanestra dasper igls tgavals re-
sungan chests sungs e tungs melanco-
nics dalla mandolina.

Gl’è en gioven gitan tgi dat alas agls
sies sentimaints per sgular ainten las
sferas dalla nostalgeia e dall’amour.

Igls îgls stgeirs digl plaschevel gitan
gleischan scu barnia da carvungs e la sia
fatscha reflecta la malancuneia digl lon-
tan.

Igls sungs dalla mandolina cantan e
givlan anavant. Ena porta d’en tgar cun
tetg da blatga cratschla aint igls sies po-
leschs da ravetna e sa derva plang plang.
Aint igl quader digl isch cumpara ena
vigliurda. Tge appariziun! – Lungs tga-
vels alvs plovan gliunsch sur las spatlas
giu. Sot igls îgls flommagionts tgitta en
nas crutsch noador. La bucca è mez
averta – e mossa igl sulet daint tg’ò anc
resistia alla mola digl taimp. Profondas
rubaglias surteiran la fatscha scu canals
ainten la scorsa d’ena viglia planta da la-
resch. 

Cuntinuaziun suonda

AMOUR GITANA (4)

da Peder Cadotsch

